Searmanas  ag  an  gCró  Nollag
Cinnire:   Tá an Nollaig buailte linn arís, séasúr speisialta den bhliain.  Gabhaimis buíochas le Dia mar gur thaispeáin sé a ghrá dúinn trína mhac Íosa Críost a thabhairt dúinn mar Shlánaitheoir.  

Scéal  na  Nollag

(Bunaithe ar Lúcas  2 : 1-16)
San am sin d’ordaigh Impire na Róimhe, Caesar Ágastas, do gach duine in Iosrael clarú ina chathair féin  (chun a chinntiú go n-íocfaidís cáin!).
Chuaigh Iósaf go Beithil in éineacht lena bhean chéile, Muire, a bhí ag súil le leanbh.

Nuair a shroich siad Beithil ní raibh áit dóibh sa teach ósta agus b’éigean dóibh an oíche a chaitheamh i stábla.  Rugadh Íosa, mac Mhuire an oíche sin agus chuir sí ina luí i mainséar é.

Bhí aoirí ag faire a dtréada agus go tobann chonaic siad solas geal agus aingeal ó Dhia a dúirt leo gur rugadh Slánaitheoir, Críost, an Tiarna, agus go raibh sé ina luí i mainséar.  In éineacht leis an aingeal bhí slua na bhFlaitheas ag canadh:

“Glóir do Dhia sna harda agus síocháin ar talamh.”

Nuair a d’imigh na haingil chuaigh na haoirí go Beithil agus fuair siad Muire agus Iósaf agus an leanbh ina luí sa mhainséar.

An  Cró  Nollag
Tá an Cró Nollag againn le beagnach ocht gcéad bliain.  Naomh Proinsias as Assisi san Iodáil a chuir tús leis an gCró Nollag san Eoraip.  Sa bhliain 1220 thug sé cuairt ar Bheithil agus thaitin an tslí inar ceiliúradh an Nollaig ansin go mór leis.  Nuair a d’fhill sé abhaile rinne sé mainséar as uaimh.  Chuir sé íomhá chloiche den leanbh Íosa isteach inti agus chuir sé ainmhithe beo timpeall uirthi.  Bhí na daoine an-sásta leis an gCró Nollag agus d’fhás an nós as sin.     
Cinnire:   Tá an Cró Nollag ullamh agus tá Muire agus Iósaf ag fanacht. 

Anois cuireadh an scoláire is óige sa rang an Leanbh Íosa sa mhainséar.

Canaimis :
Oíche Chiúin
Oíche chiúin, oíche Mhic Dé!

Cách ’na suan, dís araon,

Dís is dílse ag faire le spéis,

Naíon beag gnaoi-gheal ceannann tais caomh: 

Críost ’na chodladh go séimh,

Críost ’na chodladh go séimh!
1. A Íosa, is tú mac Dé.  Cabhraigh linn cur leis an ngrá atá againn dár muintir i rith na Nollag.

2. A Íosa, is tú mac Mhuire.  Beannaigh gach teaghlach atá ag súil le leanbh agus beannaigh gach leanbh agus páiste.
3. A Íosa, is tú a thug dea-scéal do na bochtáin.  Cabhraigh linn a bheith fial flaithiúil leo siúd nach bhfuil dóthain bia, éadaigh ná dídine acu.

4. A Íosa, leigheas tú na heasláin.  Cabhraigh linn sólás a thabhairt do dhaoine atá tinn agus do dhaoine atá uaigneach.

5. A Íosa, is tú Prionsa na Síochána.  Cabhraigh linn síocháin a scaipeadh sa bhaile, sa scoil agus i measc ár gcairde.

6. I rith na bliana seo romhainn go raibh deireadh le gach cogadh.
Canaimis:   
Oíche chiúin, oíche Mhic Dé!
Aoirí ar dtús ’chuala an scéal:

Alleluia, aingil ag glaoch,

Cantain suairc i ngar is i gcéin:

Críost ár Slánaitheoir féin,

Críost ár Slánaitheoir féin!

Adhraim mo leanbh beag tagtha ar an saol;
Codail, a leanbh, go sámh.

Adhraim a laige is a loime nocht fhaon;
Codail, a leanbh, go sámh.

Inis, a ghrá liom, id’ luí sa mhainséar,

Inis cén fáth duit bheith sínte sa bhféar.
Is tú coimhde na ngrást agus Íosa Mac Dé;
Codail, a leanbh, go sámh.

A Mhuire, a mháthair, is a bhuime mhín tséimh;
Codail, a leanbh, go sámh.

Is mé coimhde na ngrást agus Íosa Mac Dé;
Codail, a leanbh, go sámh.

Ach go beo bocht a thánag le mian ar an saol

Chun deoraithe fánacha a shaoradh ón éag,
Is nuair a chrochfar in airde mé claonfaid chugam féin;
Codail, a  leanbh, go sámh.

Focail:   Traidisiúnta

Ceol:  Seán Óg Ó Tuama  

In Caelo 118, tiomsaithe ag Liam Lawton, Veritas 

Don Oíche Úd  i  mBeithil
Don oíche úd i mBeithil beidh tagairt faoi ghrian go brách,

Don oíche úd i mBeithil go dtáinig an Briathar slán;

Tá gríosghrua ar spéartha is an talamh ’na chlúdach bán;

Féach Íosagán sa chliabhán, is an Mhaighdean in aoibhneas grá.

Ar leaca lom an tsléibhe is ea a ghlacann na haoirí scáth,
Ar oscailt gheal na spéire tá teachtaire Dé ar fáil.

Céad glóir anois don Athair i bhflaitheasaibh thuas go hard,
Is feasta fós ar talamh d’fhearaibh dea-mhéin’  síocháin.
Traidisiúnta, Veritas Hymnal  66

